VRIJEME JE ZA OZBILJNOST
Neka je hvala Allahu, dž.š., Gospodaru svih svjetova! Neka su salavat i selam na Poslanika Muhammeda, s.a.v.s., njegovu časnu porodicu, ashabe i sve sljedbenike.
Braćo moja u Dini Islamu! Hutba od prošlog petka je bila samo uvod u današnju temu, kojoj mnogi ljudi neozbiljno prilaze iako je ona jako ozbiljna. Radi se, naime, o malim i velikim predznacima Smaka svijeta – koji su na pragu, a koji direktno prethode našem stajanju pred Uzvišenim Allahom i polaganju računa pred Njim na Sudnjem danu. Većina ljudi se, nažalost, bavi nebitnim stvarima, nesvjesni šta ih sve čeka, dok im pred nosom prolaze bitne stvari.
S toga koristim priliku da sebe i vas upozorim na prvi ajet sure El-Enbija' (Vjerovjesnici), u kome stoji: ''Ljudima se približava čas polaganja njihovog računa, a oni bezbrižni ne mare za tim.'' Kao i sedmi ajet sure Er-Rum (Bizantijci), kojim Gospodar poručuje: ''Oni poznaju samo spoljašnju stranu života na ovome svijetu, a prema onome svijetu su ravnodušni.'' S ciljem da se uozbiljimo i aktivnije počnemo pripremati za događaje koji su pred nama, jer kada oni dođu nećemo ih moći izbjeći niti se vratiti unazad da nešto promijenimo.
Ja nisam teoretičar zavjere i ne želim da me neko takvim smatra. Zato ću se u današnjoj hutbi, kao i obično, fokusirati na činjenice kao i hadise Božijeg Poslanika, s.a.v.s., koji se tiču dolaska Imama Mehdija (čija će pojava, kao malog predznaka Smaka svijeta, biti blisko vezana za nekoliko velikih predznaka). U tom smislu lično smatram da će ova godina biti jako zanimljiva i da je moguće da se baš u njoj počne odvijati klupko Ahiri-zemana (posljednjeg vremena na Dunjaluku). Ako ne bude tako, onda još bolje za nas, jer ćemo imati više vremena za pripremu.
Naime, naš Poslanik, s.a.v.s., je najavio da će nakon njegove smrti Uzvišeni Allah u svakom stoljeću poslati obnovitelja vjere. Jako je zanimljivo da je prije tačno 100 godina (1922.) ukinut Sultanat, a dvije godine kasnije (1924.) i Hilafet. Prema hadisima koji govore o Mehdiju, pojavi Dedžala i povratku Isa, a.s., može se zaključiti da je moguće da razmak između pojave Mehdija i Isa, a.s., također bude dvije godine. Zanimljiva je i činjenica da se Isa, a.s., neće vratiti kao Poslanik, već kao halifa. Dakle, Mehdi će biti novi sultan, a Isa, a.s., novi halifa. S tim u vezi, zanimljivo je spomenuti da Jevreji vjeruju da će današnja država Izrael (kao i prethodna u vrijeme Davuda i Sulejmana, a.s.) trajati 76 godina, te da je njen kraj vezan za pojavu Dedžala. S obzirom da je Izrael osnovan 1948. godine, 76 godina njegovog postojanja će se navršiti 2024. godine.
Što se tiče dolaska Mehdija, on je uslovljen teškim stanjem Ummeta koji će se naći u vrtlogu ratova, nepravde i neizvjesnosti – kuda ići, kome se pridružiti, kako preživjeti. S obzirom da su cijene namirnica počele da rastu, uz najavu gladne godine i mogućeg velikog rata, koji sa sobom samo može donijeti inflaciju i moguće uništenje valuta, muslimanima ne preostaje ništa drugo već da se unaprijed pripreme za moguće scenarije, te da se fokusiraju na sebe i svoje porodice. 
Ako inflacija uništi valute, prava vrijednost će se vratiti zlatu. S toga ne treba da čudi tolika svjetska potražnja za zlatom. S druge strane, povlačenje rijeke Eufrat (koja je od 2004. godine počela uveliko da presušuje) a koje će za sobom otkriti brda zlata, samo će povećati borbu za zlatom i izazvati rat u kome, prema riječima Poslanika, s.a.v.s., muslimani nipošto ne smiju da učestvuju. Obaveza muslimana će tada biti da prate uputstva Mehdija, te da mu se odazovu na poziv, jer će to biti jedini pravi izbor i izlaz iz teške situacije. Mehdi će preko brojnih bitki i oslobađanja Istanbula predvoditi muslimane sve do povratka Isa, a.s., a o čemu smo već govorili.
Ono što je meni lično još zanimljivo jeste da je poznati prorok Nostradamus u 2022. godini prorekao tri dana tame. Daleko od toga da ja njemu vjerujem, jer je vjerovanje proroku čin širka, ali sam primjetio da svjetski moćnici čine sve što je u njihovoj moći da ispune njegova proročanstva. Taj događaj (naravno, bez navođenja godine) najavljuju i kršćanstvo i Islam. Prema učenju Islama to je uvod u pojavu izlaska Sunca sa Zapada (o čemu smo također govorili). A da bi se to dogodilo Zemlja mora da bude zaustavljena, te da se počne okretati u suprotnom smjeru. Da li će to Uzvišeni Allah Svojom moći učiniti ili će taj veliki događaj prepustiti ljudima – mi to ne znamo, ali sam siguran da ljudi imaju tehnologiju kojom to mogu postići. S tim u vezi ne smijemo potcijeniti ni čuveni Haarp sistem, ni veliki hadronski kolajder organizacije CERN, ni mrežu 5G, ni satelite misije Starlink (koji su podrška mreži 5G), ni novi satelit James Webb (koji između ostalih ima i sposobnost da blokira dolazak sunčevih zraka na Zemlju), ni tehnologiju koja se nalazi ispod zemlje a koja je po svjedočenju očevidaca daleko naprednija od ove na površini zemlje, kao što ne treba zanemariti ni višemjesečnu najavu tzv. Blackout-a. 
Sve u svemu, pred nama je jako zanimljiv period, ispunjen vrlo važnim događajima, a koje treba vrlo ozbiljno da shvatimo i da se za njih pripremimo. 

Molim Dragog Allaha da probudi našu svijest o dolazećim događajima, da nam pruži Svoju podršku kako bismo ih što lakše prebrodili i da bude milostiv prema nama na Sudnjem danu. Amin.
